
TAROMBO DOHOT TURITURIAN NI 

SI RAJA NAIPOSPOS 

Na pinatomutomu ni Kepala Negeri Hutaraja nahinan 

Haran Sibagariang (Ompu Basar Solonggaron) 

 

 

Ia si Raja Naipospos na marsiduadua do ibana, songon naung tarsurat di alaman 

15, jala boru Pasaribu do duansa. Parjolo dialap ma na umpompar Sibagariang, 

Hutauruk, Simanungkalit, dohot Situmeang. Alai tar hol ma jolo, jadi ndang sonang 

rohana ala ni na so mamintor adong i ianakhon di nasida jala nunga songon na 

ngolngolan rohana, ala ni i dialap ma muse laos tong boru Pasaribu. Dung ro, 

dialap boru Pasaribu na paduahon i, ndang sadia leleng mamintor adong ma na tar 

hol di boru Pasaribu na parjolo nialapna i, jala mamintor tubu ma Donda 

Hopol (Sibagariang). Dung tubutubuan boru Pasaribu na parjolo na manubuhon 

Sibagariang i; tubutubuan muse ma boru Pasaribu na parpudi nialapna i, tubu ma 

Marbun. Dung i  muse ditubuhon boru Pasaribu na parjolo i ma Donda Ujung 

(Hutauruk), tubu muse ma ihut tu si Ujung Tinumpak (Simanungkalit), dohot 

Jamita Mangaraja (Situmeang). Ianggo boru Pasaribu na parpudi i na manubuhon 

Marbun, holan sada nama ditubuhon boruboru. Molo pinarateatehon hatorangan 

on, jala molo songon i do sintongna, tangkas ma na lima do anak ni si Raja 

Naipospos, i ma:  

1. Sibagariang 

2. Hutauruk 

3. Simanungkalit  

4. Situmeang 

5. Marbun 

Adong do na mandok jala nunga hira dioloi pinompar ni si Raja Naipospos, na dua 

do anak ni si Raja Naipospos, i ma:  

1. Toga Sipoholon 

2. Toga Marbun 

 

Alai anggo hatorangan na manontuhon ndang apala adong, lobi ala margoar bius 

di Sipoholon. Nian na di taon 1921 di na ro Assistent Demang dohot Demang tu 

luat Huta Raja mangido dohot mambahen tarombo, laho mamillit (mambahen 

verkessing kepala negeri di Huta Raja), laos di tingki i torop dope angka natuatua 

sian marga Sibagariang, Hutauruk, Simanungkalit, Situmeang, nang Marbun pe, 

adong na marumur 70 sahat 90 taon jala laos ro tu punguan i. Mardomu ringgas ni 

roha nasida be ro, ala na so hea pola ro pamarenta manaringoti tarombo na 

songon i. Alai ianggo umurhu 27 taon dope tingki i. Jadi sude natuatua sian marga 

na lima i mandok: Tung na lima do anak ni si Raja Naipospos. Didok Assistent 

Demang ma, mangihuthon tarombo di Sipoholon dua do anak ni si Raja Naipospos, 

i ma Toga Sipoholon dohot Toga Marbun, ala naung jumolo huhut dibahen 

tarombo di Sipoholon sian di Huta Raja.  

 

Sude do nian angka natuatua na di punguan i mangalo asa unang songon i dibahen 

(disurathon) nasida, alai alus ni Demang i, dipudi pe i pinatingkos, alai songon na di 

Sipoholon i ma jolo binahen, jadi songon i ma saut disurathon. 

 

Di taon 1923, dung sae tarombo i, ro ma muse pangidoan ni pamarenta i, asa 

marpungu sude kepala negeri na masuk tu Sipoholon, i ma marga Naipospos. Jadi 

di punguan i, di na ro i Controleur dohot Demang, disungkun ma muse taringot tu 

tarombo ni anak ni si Raja Naipospos, manang dia na tutu, tarombo na binahen ni 

Sipoholon do manang na nidok ni Huta Raja.  

Hupatorang do nian songon na di hatorangan on, jala tambana hudok: “Aut na 

tutu adong Toga Sipoholon anak ni si Raja Naipospos, jala anak ni i ma na opat 

halak: 1. Sibagariang, 2. Hutauruk, 3. Simanungkalit, 4. Situmeang, na ingkon jolo 

margahononna ma i ma marga Toga Sipoholon, alai ala so tutu adong i, ba dang 

adong marga Sipoholon”.  

 

Hatorangan paduahon muse: “Ala ni na so taralo ni Marbun do na opat halak tubu 

ni ina parjolo, umbahen na bungkas nasida, tingki i ndang dope marhasohotan 

ibana, ai inanta i rap dohot sada ibotona do donganna, holan nasida na tolu do”.  

 

Na ansit do ditaon Marbun, dibahen Sibagariang, Hutauruk, Simanungkalit, dohot 

Situmeang. Na marhorbo jolo do nasida, di na opat ma horbo jolo jala di na sada 

ma horbo pudi. Ia tingki mangula, maninggala, manang manisir, ndang diloas 

Sibagariang augaanna rungkung ni horbo i, dipudi do disuru, ndang boi antong, jadi 

sundat ma maninggala manang manisir. Songoni nang laho mamoro, ndang diloas 

Marbun i mamoro dung turun dionsop horbo i ma mulamula, alai didok sian na 

opat halak i do: “Manusu dope i annong, parpudi i pe di ho poro, ninna”, tutu 

manusu dope nian alai ndatung adong be ianggo susuna holan asal margubogubo 

sambing nama. Suang songon i do nang napunapu ni horbo i sai adong do na 

parpudi, alai tung apala saotik do, i do diloas Sibagariang dohot donganna i 

buatonna. Tung bari do tahe, dung do nasida marbagi di horbo i, alai digulangi na 

opat halak i do ianggo horbo bagian ni Marbun i, laos i do umbahen margoar 

adong Panggulangan di tobing Huta Raja.  

 

Tarsongon i ma hupatorang nian taringot tu paranahon ni si Raja Naipospos, jala 

ndang adong hatorangan dilehon nasida, lobi sian goar bius Sipoholon, marhitehon 

sian goar ni ompu do i umbahen na gabe Sipoholon didok nasida.  

Nang taringot tu si hualusi do nian, ai ningku do: “Molo songon i nian, boasa so 

dohot Huta Raja dihangkam? Ai sai ingkon Sipoholon Hutaraja ma nian goar ni 

nang Sipoholon on, ai tangkas do na masa binahen ni Sibagariang, Hutauruk, dohot 

na dua nari na tu Marbun i di Huta Raja jala ndang di Sipoholon”.  

 

Alus nasida: “Sipoholon do nang Huta Raja”.  

 

Alushu muse: “Di pamarenta on do, jala dung pe tingki on Huta Raja masuk 

Sipoholon. Ndang holan i, nang Pagar Batu digoari do Sipoholon, Rura Julu dohot 

na asing i. Alai ianggo apala na tangkas situtu Sipoholon holan na masuk Rura 

Silindung on do”.  

 

Ndang adong dilean nasida hatorangan na asing manang na gumanjang. Alai ala 

diida pamarenta holan ahu sahalak do alo ni lima bius manang pitu halak. Jadi 

didok Demang i ma: “Ianggo hatorangan i tangkas do tumorang na pinaboa ni 

Kepala Negeri Hutaraja, alai ala tumorop hamu alona, songon i ma i jolo, ninna”.  

Asa on pe nang taringot tuson, umbahen na husurathon angka i, ndang na 

manontuhon naung tangkas situtu angka i, alai aut beha muse adong ringkot ni na 

naeng pahothon manang padengganhon di ari parpudi, i do alana umbahen 

hupatorang angka naung hutaringoti hami na uju i dison, jala molo songon na gabe 

turiturian nian na husurat i, ndang na pola seang i.  

 

Ia taringot tu parrohaon ni Sibagariang, Hutauruk, Simanungkalit, dohot 

Situmeang, maradophon Marbun tung na hurang situtu do, alai tutu tar sude do na 

martubu ni imbang sai marbadai, marhosomi, jala na laos suan do i tu roha ni 

ianakhon ni na marimbang i, ai sai holan na manggulut di ibana sandiri asa 

sumurung jala gumodang do dipingkiri roha nasida be. Asa tung na so hasea do di 

roha angka na marimbang jala singotsingot: “Unang diulahon baoa na 

marsiduadua, ai na manghorhon badabada dohot ahutahut tu dirina be do 

pingkiran ni halak na marimbang jala na gabe dohot angka tubuna be marrohahon 

jala mangulahon na so ture, pola tahe manghorhon late”.  

 

Ia si Marbun dung dihilala rohana so taralosa jala so tartaonsa be pambahenan ni 

Sibagariang dohot na tolu nari, bungkas ma nasida tu Marbun, alai di Pansur 

Natolu do jolo nasida maradian manang na piga taon, di Silaban rura ma i, laos di si 

ma muli ibotona i tu marga Silaban, diboan si Marbun i do barang parbagianan 

nasida i ma Jeret.  

Pambahen ni si Raja Naipospos laho marbagi tu ianakhonna: 

 

Ia tano na gabe bangunan i ma bagian ni anakna na opat halak na tinggal di Huta 

Raja, nunga hupaboa angka goar ni ladang i di jolo ni on di alaman 46, alai ianggo 

parbagianan di ogung songon on ma, jala dohot dope tingki i tahe Marbun 

marbagi, ai andorang so bungkas dope ibana. 

 

Disada bodari didok si Raja Naipospos ma tu anakna na lima halak i: “Buat hamu 

ma jolo ogungta i sian rangkeanna i jala palu hamu ma asa hubege jala manang na 

domu do soarana i bahenon ni hamu na lima”.  

 

Ndang diboto nasida antong sangkap ni ama nasida i, tung dirimpu nasida do tung 

holan na naeng begeon nasida sambing soara ni ogungna i, na arga do ogung 

ianggo najolo. Jadi dipalui nasida be ma antong jala ia so domu pamalu soara ni 

ogung i dipalu manang ise, digantihon ma tu na sada, sai songonsongon i ma jolo 

diaturhon tu anakna na lima halak i paima nunga tung denggan begeonna domu 

soara ni ogung i. Asa dung denggan hadodomu ni soara ni ogung i dibege si Raja 

Naipospos, didok ma tu nasida: “Nunga denggan jala lehet hubege soara ni ogung 

na pinalumuna i, asa on pe masitiop di ibana be hamu di naung tiniop jala na 

pinalu muna be, pauli hamu be ma laho manimpan, ai laos songon i nama 

parbagina di ganup hamu, alai molo tung masa ulaon horja, ba unang ma so dilean 

manang ise bagian na di ibana i, ai maol do na padomudomu soara ni ogung na 

pulikpulik bangunan”. 

  

Jadi dioloi nasida be ma antong parbagi ni amana i laos dipasahat ma dohot hata 

pasupasu, asa lam gabe jala tu horasna nasida be sude.  

Asa angka on ma goargoar ni ogung na jinalo nasida i:  

 

Di Donda Hopol i ma Ogung Panggora. Ia di Donda Ujung i ma Ogung Pangihut na 

margoar si Palaka. Ia di Ujung Tinumpak i ma Doal na margoar Doal Piimbo. Ia di 

Jamita Mangaraja i ma Doal Oloan, goarna Doal Sidambirbir. Ia di Marbun i ma 

Jeret. 

 

Mansai denggan do pambagihonon ni si Raja Naipospos i pusakona tu anakna jala 

na tau sitiruon do i antong, ai marguru tu na binotona be dilehon siulaonna be jala 

na laos jambar. Sintong do asa denggan ulaon ni manang ise, ingkon na diboto do 

mangulahon asa lomo huhut roha ni na marnida manang na umbegesa pe, jala 

didokkon dope padomuon nasida ogung i ditingki adong horja asa mamintor uli 

soara ni ogung i, laos singotsingot do i nian asa unang adong na asingasing roha ni 

manang ise patupahon ulaon halalas ni roha, jadi mamintor denggan jala tulus ma 

tutu tu na denggan hinorhon ni sada ni roha i.  

Parujung ni si Raja Naipospos 

 

Ia si Raja Naipospos marujung, mate ma ibana laos ditanom di Dolok Imun do 

didok na deba alai ndang adong tandatandana. Dihorjahon do ibana, huroha 

nunga marpinompari ianakhonna na lima halak i; pitu hali do ibana dihorjahon, 

tartontuhon pinarhatutu do i antong, alana nunga gabe sombaon ibana 

mangihuthon panandaon dohot pandohan ni angka jolma najolo. Ingkon pitu hali 

disantihon dohot horja jolma na mate, asa boi gabe sombaon, ianggo holan lima 

manang onom hali dope tung na so boi do gabe sombaon. Hira sude do pinompar 

ni si Raja Naipospos on mandok naung gabe sombaon si Raja Naipospos jala i ma 

na gabe margoar Martuasame. Ninna halak laos maringanan ma i di aek rangat na 

di Sipoholon i.  

 

Ianggo taringot tu na gabe sombaon i si Raja Naipospos, nang pe husurathon i 

dibagasan buku on, ndang na adong pingkiranku asa diharingkothon roha ni na 

manjaha na umboto barita on, ulaon siulahononhon na manggondanghon bangke 

ni ompuna asa gabe sombaon, ai asing dope na mambahen gondang patuduhon 

parsangapion sambing di natuatuana so pola adong huhut sangkap asa tung lam 

marsangap ama manang natuatuana naung mate i. Ndang porsea ahu na adong 

hasangapon ni naung mate martamba, asing sian basabasa ni Debata tu hangoluan 

sogot surgo i. Asa ndang ture mambahen manang aha utiutian mambahen 

hagaganda ni hasangapon ni naung mate, alai ianggo na patuduhon parsangapina 

sambing di na mate manang natuatuana, ra ndang pola sala i ianggo di rohangku.  

 

Ia taringot tu tanoman ni si Raja Naipospos i di Dolok Imun, adong do nian na 

mandok di Sipoholon do, hatoranganna ndang adong ia so holan ala ni na di aek 

rangat Sipoholon do maringanan Sombaon Martuasame manang Sombaon Same.  

Alai ianggo hatorangan na di Dolok Imun do ditanom, on ma:  

 

Di tingki na manghorjahon papituhalihon anakna i, dibahen ditongos si opat halak 

na tinggal di Huta Raja do pudunpudun buhul ni ari mata ni pesta (horja) nasida i 

tu pinompar ni Marbun. Alai ndang dope dapot ari na tinontuhon nasida marhite 

pudunpudun i, nunga dibahen dipasaut Sibagariang, Hutauruk, Simanungkalit, 

dohot Situmeang horja i, alai holan ala hata ni Sibagariang do i tu anggina na tolu 

nari ingkon pasauton nasida mambahen horja i, nang nian ndang dapot dope ari 

na jinujur nasida hian, i ma naung tinongoshon nasida titi ni ari tu Marbun. Jala 

nang pe so ro Marbun dipasaut do pesta i, tarida do holan ala ni Sibagariang do 

umbahen na dipasaut nasida horja i, i ma sian hata na giniling ni na tolu, Hutauruk, 

Simanungkalit, dohot Situmeang, tu Sibagariang di haroro ni Marbun, i ma 

pasauthon pudunpudun na jinalo nasida.  

 

Songon on ma pangalahona, dung sahat Marbun tu huta Dolok Imun, marsogotna i 

 ma nian mata ni horja na manghorjahon si Raja Naipospos i, hape nunga diida 

nasida borotan ni lombu naung binorothon di alaman ni huta i, 

dihandanghandangi do borotan i dohot bulu na binolaan, ia torop ni handang i 90 

(siapulu) hibung do, laos adong dibagasan handang i te ni lombu naung 

binorothonna hian jala naung tinullangi.  

 

Dung i ro ma sungkunsungkun ni Marbun tu si opat halak naung mambahen horja i 

mandok, manang na aha do alana umbahen mamintor dibahen nasida horja i so 

jolo dapot dope ari naung binuhul nasida hian. Alai mamintor dialusi na tolu i ma, 

Hutauruk, Simanungkalit, Situmeang do, didok ma: “Hahanta doli Sinagabariang do 

na so tarjua hami, sai hujua hami do nian asa unang saut jala ingkon dung pe ro 

hamu nian asa pasauton horja i, alai ingkon pasauton do didok ibana nang so ro 

hamuna, asa i do alana umbahen na saut horja i”.  

Ndang adong be alus ni Sinagabariang, ai nunga tangkas dipaboa anggina na tolu i 

tois dohot jungkat ni rohana di anggina naung tinonahonna jala dongan 

sahasuhutonna ndang diargahon janjina, diparhamuda do tahe, ndang mabiar 

ibana di uhum, ndang olo ibana mangoloi singotsingot ni anggina si tolu halak i. 

Tung pangalaho na mamunjung do tahe. Sipasidingon do pangalaho dohot 

pambahenan na songon i, tung na so jadi ulahononhon, na sala situtu do i. Bursik 

do ro tu halak na so ingot di padanna, jala na so padoshon tahi ni rohana tu 

donganna.  

 

Asa dung sun nasida na manghatai, manortor ma Marbun huhut manghaliangi 

borotan naung hinandangi i, laos martonggotonggo ma ibana mandok: “Ala na so 

uhum jala na so dung masa do na binahen ni Sinagabariang. Tung gabe manortori 

te ni lombu na binorotanna i ahu, umbahen na ditonahon, asa ia nasa i toropni 

handang na manghandang borotan dohot te ni lombu i, holan nasa i ma torop 

ni pinomparna, i ma tonggotonggongku, sai martinangi marbinege ma sahala ni si 

Raja Naipospos,” ninna, songon naung huarbis di alaman 26 i. 

 

Molo nihilala jala pinartimbanghon torop ni dongan Hutauruk, Simanungkalit, 

dohot Situmeang, tung saut do antong tongotonggo ni Marbun i, ai ro di taon 1902 

hira so lobi do ripe ni Sinagabariang (Sibagariang) 90 ripe. Asa nang nidok, 

manginona do sala ni ama, ompu tu pinomparna. Ianggo pinompar ni Marbun na 

pinaotootona i tung torop do laos margoar do Marbun sese dibahen toropna. Alai 

dung na tinopotan ni Sibagariang sala na binahen ni Sinagabariang (Sibagariang) 

najolo i, tar lam ganda do nian toropna.              

 

Alai mardomu muse tutu, sude na lima marga i nunga masisesaan dosa di 

Sipoholon, di jolo kantor ni Assistent Demang taon 1933. Mansai ringkot situtu do 

na manopoti sala na binahen ni natuatua tu donganna, asa olo iba dapotan 

pasupasu nang sian Debata. Dung partangiangan na di Sipoholon i, sai 

tarhusungkun do angka dongan sapartangiangan i ma Hutauruk, Simanungkalit, 

Situmeang dohot Marbun, manang na adong do panghorhon ni punguan 

partangiangan na binahen i, jadi sude do nasida mandok: “Marguna situtu do ai 

tung mansai godang do sihalashononhon basabasa ni Debata dung partangiangan 

i.” 

Pangalaho ni si Raja Naipospos 

 

Ianggo si Raja Naipospos, na ginjang do rohana, i ma huroa turun tu roha ni 

Sinagabariang (Sibagariang) uju i. Ai di na sahali di na margondang ibana di 

Banuarea uju marhuta ibana disi. Ala na di ibana sian Dolok Imun sahat tu 

Banuarea jadi di na naeng manortor i ibana dipangido ma tu partaganing asa 

dibahen gondang ni na bongbong di jae jala na bongbong di julu, jadi dibahen 

pargonsi i ma gondang i jala laos manortor ma ibana, nang tanganna pe antong 

dipatuduhon ma tu na torop di atas ni uluna songon na mangap do dibahen, i ma 

na mambahen tanganna i tumimbo dao dipadenggal jarijarina i sian uluna, ianggo 

tar na serep jala denggan, ndang tama bahenon tumimbo tanganniba sian ulu, 

molo tumimbo dibahen na mandok paboahon tu natorop i do i, ndang adong be di 

ginjang ni sangapna na sapunguan i.  

 

Ia dung diida pinompar ni si Raja Sobu tortor ni si Raja Naipospos i, martahi ma 

nasida mambuhar (pabungkashon). Jadi di sada borngin dibahen nasida ma 

hamusuon, jadi laos buhar borngin do si Raja Naipospos sian huta Banuarea i; laos 

torus ma antong rasi rasa sadari on tano Banuarea i di pinompar ni si Raja Sobu, 

ndang holan i tahe, na sahat do nuaeng ro di parbalohan dohot Siualuompu. Asa 

godang do mago digomak halak ugasan ni si ginjang roha. Aut serep roha dohot 

tortor ni si Raja Naipospos i, da hot do tano Banuarea torus tu Sipoholon di ibana? 

Asa serep ni roha i gabe pahothon parugasanonniba hian, jala ginjang ni roha 

manghorhon mago parnampunaon, i ma songon na tu si Raja Naipospos i, nang 

godang artaniba ndang jadi haginjanghononhon, unang gabe mago. Na mardomu 

do on tu sipaingot na sian hata ni Debata: “Dialo Debata do angka na ginjang 

roha”. 

 

Panghalahala do si Raja Naipospos i  didok, jala nang na so hea diula isara tano 

manang adong tanda ni parugasanonna, molo marsalisi (pagulut) na olo do ibana 

gomos situtu mandok na ugasanna (tanona) isara tano, pola ro di na mate ibana 

dipingkiri alona tung songon na olo do; songoni ma nang diparbalohan ni tano. Ala 

ni angka pangalaho na songon i ma gabe sogo ma antong roha ni halak 

mangangkupi saparbalohan di parhaumaon. Sipata olo do balokna munsat asal 

unang diparbalok ibana, asa dao ma antong di roha ni hombar balokna i sian ibana. 

Hinorhon ni angka pangalaho na songon i molo adong halak manungkun na 

bungkas nangkaning, dipaboa ibana ma antong pangalaho ni si Raja Naipospos i, 

jala ihut ma hatana mandok: “Santipul so donganan do, samponggol so angkupan 

si Raja Naipospos”.  

 

Di si Raja Naipospos rasi rasa sadari on sai ehet do pandohan i, alai tutu adong do 

na mandok ala ni garangna, ndang apala hinaporseaan i, ai pandohan sogo ni roha 

do pandohan i, hata sogo ni roha sambing do i bulus. Asa sai hata na sintong ma 

nidok nang tu dongan, asa las roha ni dongan mangangkupi iba, tung pinadao ma 

gabus nang angkalangkal pe.  

Na marlapatan do goar anak ni si Raja Naipospos 

 

Songon naung hutaringoti di alaman 54 sahat tu 56, taringot tu anak ni si Raja 

Naipospos lima halak do jala adong do na mandok dua halak do, ianggo olat ni 

tingki na manurathon on ahu, dua dope disurathon di tarombo, alai tung sai 

godang do na mangalo (manjua). Asa molo tung adong dipudian ni ari rapot 

hadomuan pinompar ni si Raja Naipospos na naeng pasadahon nang tu roha ni na 

torop, ra pingkiranku dibahen apala husurati taringot tusi. Alai ianggo 

mangihuthon timbangan ni rohangku nian sumintong do lima anak ni Si Raja 

Naipospos.  

 

Jadi laos mardomu dope taringot tu si Raja Naipospos parianakhononna: 1 .Donda 

Hopol, 2. Donda Ujung, 3. Ujung Tinumpak, 4. Jamita Mangaraja, 5. Toga Marbun.  

 

Tarida sian torop ni ianakhonna i, boi ma dohonon jolma na gabe do si Raja 

Naipospos. Na marlapatan do goar ni anakna i sude di rohana:  

 

1. Donda Hopol, asa masihopolan tondina dohot tondi ni angka anggina, jala 

sahala hadumaon ma i didok. 

2. Donda Ujung, jala sahala habeguon ma i didok, huhut masioloan dohot 

haha anggina. 

3. Ujung Tinumpak, jala sahala panggalangon ma i didok, jala parhata sioloan. 

4. Jamita Mangaraja, sahala harajaon ma i didok, jala sipatangitangion. 

5. Marbun, jala sahala hagabeon ma i didok jala sipatimbotimboon. 

 

Dipudi ni surat on ma angka hatorangan ni angka goargoar dohot marga pinompar 

ni si Raja Naipospos, i ma mangihuthon angka tonatona (baritabarita) ni angka na 

parjolo tubu. Ndang adong ianggo pustaha manang buku sian nasida, asa sintong 

ni i na sotartontuhon di bagasan buku on, sae ma asa adong do marhite sian on 

panimbangion ni na manjaha dohot na umbegesa.  

 

Ianggo taringot tu na margoar Donda Hopol jala Sinagabariang i ma songon naung 

pinaboa i, sahala hadumaon didok. Na gogo jala na padot do ibana, asa tung asing 

do burju ni i sian angka anggina mangula, ndang apala diringkoti rohana marjuji, ai 

ianggo nahinan nian ndang pola ulaon na so ture na marjuji. Ndang apala songon 

ditingkion ingkon adong pangkat asa marsangap jolma, nang na mangula ndang 

pola ulaon partoru i, gariada tahe uloaon na denggan do. Na umbolak do haumana 

sian hauma ni angka anggina, jotjot do longang roha ni angka anggina i dohot 

halak na marnida di gogona dohot balok ni haumana, jadi ia adong halak 

manungkun manang na boha dibahen mangulai haumana i, mardomu tingki i 

mansai maol situtu ulaula bosi i ma panggu, hudali, dohot rambas (sasabi), jadi 

dialusi na mandok ma hata ni na manungkun ondeng, songon i do sai digariangi 

ninna. Asa marhite sian pangalahona i ma umbahen laos margoar ibana 

Sipanggariang. Alai tutu, i do bangkona, olo do laos dipadenggan halak manjou 

goar ni donganna lumobi molo laos ulaon na denggan ulaonna, alai molo ulaon na 

hurang denggan olo do laos diparoaroa halak. Asa na lam dipadenggan angka na 

mandok nama goar Sipanggariang i gabe Sinagabariang manang Sibagariang. Na 

dos do i, ndang pola marimbar i dohonon manang jouon.  

 

Ianggo taringot tu Donda Ujung jala na marmargahon Hutauruk songon on do. 

Dung hona lele nasida rap dohot amana na sian tano Banuarea i jala tinggal 

maringanan ma jolo di Pansinaran Sipoholon, sian i mulak ma muse tu Dolok Imun, 

martahi ma muse nasida asa munsat be mangalului tano na numapu. Alai ianggo 

ibana ndang lomo rohana munsat ai parpudi do ibana, laos tinggal di huta i, alai 

nunga sai dibagasan muruk ibana ala so olo donganna i tinggal di si donganna. 

Nang pajumpang ibana dohot donganna nunga sai murukmuruk, jadi alani i digoari 

donganna i ma ibana parhuta na muruk. Dung i dilaonlaon ni ari lam dipadenggan 

na manjou goarna i gabe Hutauruk. Bangkona ma i antong ndang ture pangalaho 

na ma tulut hu jouon (dohonon), ai na gabe mangarungkari tihas ni dongan do iba 

disi jala na mangalap muruk dohot sogo ni roba, dumenggan do pinadenggan 

manjou goar ni dongan, asa na manjou goar ni dongan na pahansit rohana, ai las 

ma rohana mida iba jala lambok ateatena. Asa songon i ma pangalahona umbahen 

na gabe Hutauruk marga nasida pinompar ni Donda Ujung. Ala ni sahala habeguon 

di ibana, ndang dihabiari pinompar ni si Raja Sobu, mamintor ibana ma 

marbalokhon Siopat Pisoran i ma na di Sipoholon.  

 

Ianggo na margoar Ujung Tinumpak na gabe margoar jala marmargahon 

Simanungkalit songon naung tinaringotan sahala panggalangon, tung na maila 

situtu do ibana molo ro tamuena so denggan (tabo lompanna) bahenonna. Ala ni 

panggalangonna i, ndang adong mian pahanpahananna nang manukna, ibana pe 

antong tarringgas do tu huta ni halak sorang, na olo do ibana mambuat manuk ni 

halak dohot manuk ni donganna sahuta jala ditambathon ma i tu na buni, ndang 

ianggo holan na laho panganonna sambing umbahen na dibuat alai tung holan na 

managam tamuena sambing do. Asa jotjot do mate na binunihonna i ianggo so 

adong ro tamuena. Sipata ala na so diingot patudukhonsa jadi ala malena so ada 

tuduhonna, laos mate alit ma. Jadi sai adong ma na umboto pangalahona i, i ma 

siala manuk na mate maralitan, jadi digoari halak ma ibana parmanuk na alit, laos 

dijou ma goarna Simanuknaalit alai dilaonlaon ni ari gabe Simanungkalit ma. 

Ndang denggan nian pambahenan na songon i ai gabe agoan do halak dihorhon 

pambuaton songon i, ba dumenggan do ulahononhon mangalehon tu dongan na 

humurang asa unang gabe roa goar, jala biasbias do halak na mambuat na so 

ugasanna jala manghorhon goar tihas do na mangulahon songon i. Ndang tihas 

manang aha ulaon na manjalahi ngolu asing sian na mambuat na so ugasanniba. 

Asa songon i umbahen Ujung Tinumpak i, gabe marmargahon Simanungkalit.  

Ianggo taringot tu goar Jamita Mangaraja gabe marmargahon marga Situmeang, 

sahala harajaon do sahalana. Na pos do roha ni donganna di ibana sipajopan 

(sipalumean). Alai nian molo sipalumean holan na pajophon (manimpan) sambing 

do palumean i disi ndang ianggo na gabe pangkeonna i ianggo so jolo gabe 

dipangidohon, ndang denggan pangkeonna sambing. Alai ianggo Situmeang i jotjot 

do dipangke ibana sipalumean na tu ibana i. Di na sahali manortor do ibana di sada 

horja, dipangke ma antong talitali na pinalumehon ni donganna tu ibana, tongon 

dohot ma mainondur nampuna talitali na pinangkena i, ro ma sungkunsungkun 

manang na sian dia paheanna i, jadi dipaboa nampunasa i ma, sipalumean do i tu 

ibana. Na malo do ibana manortor torop do halak mamuji mardomu tu paheanna i, 

sai disungkuni painondur i do. Sai adong do na naeng paroa goar ni donganna, 

gabe didok ma: Sipalumean goarna, alai dipudian nian dipadenggan na manjou ma 

goar i gabe Situmeang, asa songon goar tihas hian do goar Sipalumean i. Ala ni i 

ndang jadi bahenon songon ugasanniba sandiri ugasan sipajopan ni dongan tu iba, 

ai mangalap (manghorhon) goar tihas do i, dumenggan ma hinasabamhon 

mamangke paheanniba sandiri asa dao sian iba goar tihas, Denggan do nian nang 

pinangke pahean ni halak na pinapinjamhonna tu iba, alai ingkon jolo 

pinangidohon. 

  

Ianggo taringot tu goar Marbun na laos goarna do dimargahon pinomparna, paima 

adong marga dibahen nasida. Sahala hatoropon na marbunbun do sahala i. Adong 

do na mandok, ia si Marbun i tung na gogo do ibana mangarambasi angka ramba, i 

ma sibahenonna gabe napu tu haumana, ai napunapu ni pinahanna ndang sae tu 

haumana diroha, mardomu ma ala na so diloas donganna mambuat napu ni 

horbonasida, i ma songon naung husurathon di alaman 55 i pambahenan ni 

Sibagariang dohot donganna tu ibana. Songon na so siat do barita ala ni 

papungupungu sirabun umbahen margoar si Marbun i hian, dungi ndang adong 

parmuba ni goar sahalana i tu goar marga i holan ala ni na diponggol nama 

pajempekhon dohonon manang jouon, gabe Marbun ma marga ni pinomparna. Ai 

marbunbun do songon dolok antong nasida, boi dohonon sian topi Tao Toba sahat 

tu topi Laut Barus, sai marbunbunbunbun angka luat diingani nasida, i ma, Negeri 

Bakara, Pollung, Sipituhuta, Sihikkit, Sanggaran, dohot Marbun Sehu. Tung basa do 

Debata mangalehon tu nasida hombar tu goar sahala i. Balos ni na ansit i, gabe 

Debata do mangalehon basabasa, asa unang pola maundukhu roha ni na 

pinasiaksiak ni donganna, pos ma rohana na sun gogo do Debata mambahen 

singkatna tu ibana. Asa ndang pola sai baloson na humurang na binahen ni dongan 

tu iba, ai diboto Debata do i, sae ma pinasahat tu Ibana.  

Asa molo adong ringkot ni angka barita on muse di laonlaon ni ari, tumangkas ma 

dibahen partimbangan taringot tu si. 

 

 

Huta Sibagariang Tongatonga, 30 September 1955 

 

 

Haran, Ompu Basar Solonggaron Sibagariang 

Kepala Negeri Hutaraja 

 


